
　之奸繩以軍法衆亦不附明年壬辰二月鎮戍請冬衣

　布花及月粮未給拜承恩遂乘閒激衆作亂

會試以掌詹事府禮部侍郎陳于陛掌翰林院詹事府詹

事盛納充主試官取吳默等三百人

三月副總兵李昫承總督魏學曾檄文攝總兵進勦統游

擊吳顯趨靈州別遣游擊趙武趨鳴沙州張奇兵沿河扼

賊南渡總督駐下馬關徵調以副使楊時寧監軍攝兩河

道務參政顧其志督餉時靈州有都司吳世顯黨逆約是

月九日陷州參將來保誓死守賊齎書詐門拒却之李昫

聞急與吳顯兼程馳至逆謀始折藉令靈州失守西事去

十七矣翼日進兵横城獲棄城守備張承勲而趙武兵亦

至鳴沙州轉戰獲賊于正等八人及舳艫十八艘賊鋒少

挫又翼日原任屯田都司蕭韶成陽以修渠來奔悉賊不

軌狀方遣叛人馬世傑奉金帛勾著宰等酋以拒我師當

是時榆林馘明安台吉虜切齒套酋卜失兎傳調東西台

吉著力兎莊秃賴等議暫封賊訥悶那顏不令出邊稍俟

五六月馬肥大舉訥悶者物穴地似鼠取不安之義也獨

切盡妣吉止勿往首力兎啗賊金帛與打正先引衆盜邊

而我調延綏蘭靖兵稍集李昫乃分發渡河尅復各營堡

廣武僞游擊張大紀大壩僞守備高天爵俱遁十五日復

--

棗園堡靖虜參將吳繼祖擣中衛勒捕王乕來獻石空寺

亦下獲僞守備何安二十日于邵剛堡遇虜千餘騎千總

汪汝漢三矢殪三虜乃解以次復玉泉營凡先後收復營

堡四十七河西唯鎮城爲賊據後三日總督移師小鹽池

拜聞虜且至屬土文秀許朝分馳玉泉廣武迎虜二十五

日著力兎打正等引控弦三千馳金貴堡二十七日移鎮

河堡入屯演武塲賊益括城中子女媚虜至奉河東西地

圖虜聲言已與哱王子爲一家拜文秀並辮髮胡服紏虜

攻玉泉急二十九日哱雲引著力兎攻平虜堡參將蕭如

薰伏兵南關佯敗誘虜入伏射雲死倂傷驍賊吳敖壩虜

遁走塞因掠粮道聲犯花馬池諸處趙武等駐玉泉營被

虜困總督于四月二日移師花馬池因撫切盡妣吉諭虜

無助逆急檄李昫赴援圍始解昫隨與原任總兵牛秉忠

督六路兵于翼日抵鎮城下是時兵部尙書石星請獎死

事梁琦馬承光誅熊國臣以激忠義倂發冏金二十萬兩

犒士設招降一營解脅從而總兵時已擢董一奎李蕡爲

副至是以我所恃延鎮勁卒五千牛乘忠老不任戰蕡非

衝邊才乃起麻貴自謫戍代蕡以貴勇且多蒼頭軍也李

昫等旣抵鎮城賊于東西二門各出精騎三千摶戰步卒

列火車爲營四月五日我師衝鋒奪火車百餘輛追奔入

